
102 Min Öpfelbaum
Ich han sit 4 Jahr en Öpfelbaum. Das isch en ganz schpezielle Öpfel- baum. Ich han en nämlich uf em Balkon, imene grosse Topf inne. En sogenannte Sülebaum. Schlank und öppe 2 Meter höch isch er. 

Sin Name isch “Lubera Malini“. Und wenn sie jetzt glaube, dä sig nur zum Plöffe da uf em Balkon, denn tüsche sie sich gewaltig! Dä trait nämlich Öpfel, wunderbari, grossi, roti Öpfel. Also natürlich nur, wenn er grad Öpfel will träge das Jahr. Aber bis jetzt het er immer Öpfel gha. 
S`erschti Jahr wo er bis Hodels het dörfe wohne, do isch er no sehr misstrauisch gsi. Er het fascht alli Blüete abgschtosse und nur 3, ganzi 3 Öpfel a de churze Äschtli füre bracht. Ich han denn mit ihm gredet, fascht jede Tag. Ich bin nebe ihm gschtande und han ihm flattiert, meh als ich das s`ganzi Läbe minere Frau….! Aber, lönd mir das! 
Mini Frau het scho immer yfersüchtig ihri Auge verdräit, wenn ich nebe mim Öpfelbaum am Balkon-Gländer gschtande bin und alli Äschtli und Blätter untersuecht han, öb da öppe es Lüüsli oder en Chäfer vo de Blätter oder em Stämmli versuecht Saft ab z`zapfe. Oder wenn d`Blätter nach längerer, füechter Witterig en wysse, schimm- lige Überzug übercho hend. 
Aber mini Frau muess doch denn nöd ifersüchtig si. Sie het ja au kei Lüüs, scho gar nöd Schimmel. Aber wenn ich bi mim Öpfelbaum so öppis bemerke, denn isch Alarmstufe 3!! Mehltaumittel i d`Pflanze-Sprütze und min Öpfelbaum wird vo unde bis obe abduschet. 
Denn motzed mini besseri Hälfti:„Ich han dir mängisch 5-mal müesse rüeffe, du söllsch mir der Rügge bim Dusche abwäsche. Das het dich hundert Mal weniger interessiert, als dä Öpfelbaum, wo nöd e mal einisch muess rüeffe!“ 
Wie cha me au en Fraue-Rügge mit eme Öpfelbaum verglyche. Dä Öpfelbaum gseht ja hinte glich us wie vore. Und wenn ich damals minere Frau der Rügge ha müesse abwäsche, het die denn scho vergässe, dass ich ihre vor 20 Jahr,  nach em Rügge, ohni Ufforderig au no gratis die vordere 2 Öpfel grublet han. 
Weiss sie den scho nümme, wie viel Zyt dass ich denn bi ihre ufgwän- det han!! Wie cha me au e so vergässlich sy! 
Und denn hämmer albe zäme no douchet, und das het denn erscht no länger duret, als s`Beschprühe vom Öpfelbaum mit Pilzschutz- mittel. Also siche kei Grund zur Ifersucht! 
Und schlussendlich treit min Öpfelbaum denn im Herscht meh als 2 Öpfel, was mini Frau au nach längerem zäme Douche gar nie z`Schtand bracht het. Usser 2 Mal, wo sie nach 9 Monat eusi 2 Söhn uf d`Welt bracht het. Und denn het sie denn aber sicher meh übercho vo mir, als es paar ufmunterndi Wort, wo min Öpfelbaum jeweils nach der Ernti vo mir als Belohnig überchunnt! 
Dä Früehlig isch es bsunders dramatisch gsi. Nach eme fürchterlich chalte Winter hätti ich kei Pfennig me gäh, dass min Öpfelbaum no einisch Blätter, oder sogar Blüte würdi ustriebe.
Aber da schtunisch denn scho no! Chum sind d`Temparature über Null Grad use cho, hend scho die erschte, grüene Schpitzli us de Äschtli füre güggslet. Ich glaube`s nöd, er isch nüd verfrore! Ganz im Gegesatz zum Olivebaum, wo neb em Öpfelbaum gschtande isch. Dem isch die Chälti heftig a d`Wurzle kroche. Alli grüene Blätter sind brun worde und bald am Bode gläge. Muess wahrschynlich min Traum von ere Ölmühli ganz abschriebe. Öb er ächt wieder usschlat der nächschti Summer? Im Moment gat do no gar nüt.  
Aber denn, grad i der schönschte Blüetepracht vo mim Öpfelbaum, het s`Wetter gwächslet. En verschisse chalte und nasse April loht d`Bienli sich deheime im Bieneschtock verchrüche. Da nützt selbscht alles Winke und Rüefe vo mir über s`Balkongländer nüt. Kei stachlige Bomber hesch gseh umeflüge. Bi dem Hudelwetter  losch ja au e kei sau us em Schtall. 
Ich ha mich gfraget, muess ich ächt jetzt no selber uf der Öpfelbaum sitze und ihn befruchte? Bi mim Alter wäri das wohl ziemlich nutzlos. Usserdem gseht er im Gegesatz zu minere Frau vore und hinde glich us. Do isch denn doch für en alte Chnoche wie mich wenig Anreiz da, no einisch zu n`ere Glanzform uf z`laufe. Au wenn er no so schöni Blüete het, er lyt bezüglich erotischer Aregig doch nöd e so uf minere Wellelängi. Wieder en Grund für mini Frau, nöd ifersüchtig z`si, oder nid!? 
Es müesse denn aber doch no es paar wetterfeschti Bienli vorby cho sy. Us de Blüete sind dutzendi vo chline Öpfeli use cho. Und ich han wieder mängisch vo minere Charlotte müesse ghöre: „Jetzt zählsch wieder jede Tag die grüene Öpfeli. Bausch sicher no der Chäller us, dass sie au chasch lagere im Herbscht!“ 
Min Öpfelbaum muess das au ghört ha. Jedefalls het er Öpfel um Öpfel im unryfe Zuestand la gheie. Ich dänke, em Friede z`lieb. Am Schluss het`s denn no 12 Stück gäh, wo ryf worde sind. Das isch no ganz im Akzeptanzberich vo minere Frau gsi. Er isch halt scho en kluege Kerli, verhaltet sich taktisch hervorragend. Ich glaube, er chunnt im nächschte Früehlig en Löffel Dünger meh über als 
s`letschte Jahr!!! Au wenn`s denn wieder Lämpe git! 
